
AKSIONERLIK JAMIYATLARI MOLIYAVIY 
NAZORATNI O‘TKAZISH MASALALARI

Hakimov Nodir Nazarovich
Toshket davlat iqtisodiyot universiteti mustaqil tadqiqotchisi
Iqtisodiyot fanlari bo‘yicha falsafa doktori

Annotatsiya: Ma’lumki, aksiyadorlik jamiyatlarida moliyaviy nazoratni amalga oshirish o‘ziga xos xususiyatlarga ega. 
Shu jihatdan ushbu jarayonni ilmiy jihatdan tadqiq etish muhim ahamiyat kasb etadi. Mazkur maqolada aksiyadorlik 
jamiyatlarida moliyaviy nazoratning mohiyati, vazifalari hamda uni amalga oshirishning asosiy yo‘nalishlari yoritilgan. 
Shuningdek, jamiyatlarda ichki va tashqi nazorat tizimlarining o‘zaro uyg‘unlashuvi hamda ularning korporativ boshqaruv 
samaradorligiga ta’siri tahlil qilingan.

Kalit soʻzlar: aksiyadorlik jamiyati, moliyaviy nazorat, ichki audit, tashqi audit, korporativ boshqaruv, moliyaviy hisobot, 
samaradorlik.

Abstract: It is well known that financial control in joint-stock companies has its own specific characteristics. Therefore, 
a scientific study of this process is of significant importance. This article examines the essence, functions, and main 
directions of financial control in joint-stock companies. It also analyzes the interaction between internal and external 
control systems and their impact on the effectiveness of corporate governance.

Key words: joint-stock company, financial control, internal audit, external audit, corporate governance, financial reporting, 
efficiency.

Аннотация: Известно, что проведение финансового контроля в акционерных обществах имеет свои специфические 
особенности. В этой связи научное исследование данного процесса приобретает особую значимость. В статье 
раскрыты сущность, функции и основные направления осуществления финансового контроля в акционерных 
обществах. Также проанализировано взаимодействие систем внутреннего и внешнего контроля и их влияние на 
эффективность корпоративного управления.

Ключевые слова: акционерное общество, финансовый контроль, внутренний аудит, внешний аудит, корпоративное 
управление, финансовая отчетность, эффективность.

K I R I S H
Aksiyadorlik jamiyatlari bozor iqtisodiyotida eng muhim tashkiliy-huquqiy shakllardan biri hisoblanadi. 

Ushbu jamiyatlarda aksiyadorlar manfaatlarini himoya qilish, ularning kapitalidan samarali foydalanish hamda 
moliyaviy barqarorlikni ta’minlash uchun aniq va samarali moliyaviy nazorat tizimini tashkil etish zarur.

Moliyaviy nazorat — bu jamiyatning moliyaviy resurslarini boshqarish, ulardan maqsadli va oqilona 
foydalanishni ta’minlash hamda qonunbuzarlik holatlarining oldini olishga qaratilgan tizimli jarayondir.

Mavzuga oid adabiyotlar sharhi
Aksiyadorlik jamiyatlarida moliyaviy nazoratni tashkil etish va uni amalga oshirish masalalari bo‘yicha 

ilmiy tadqiqotlar bir qator xorijiy va mahalliy olimlar tomonidan olib borilgan. Jumladan, V. Bursev, O. Geymur,  
S. Stepashin, S. Breyden va Dj. Filipslarning ilmiy ishlarida ushbu masalaga alohida e’tibor qaratilgan.

Shuningdek, mahalliy olimlarimizdan B. Turapov o‘zining “O‘zbekiston Respublikasida davlat moliyaviy 
nazoratini takomillashtirish” mavzusidagi doktorlik dissertatsiyasida qator metodologik masalalarni chuqur tahlil 
qilgan. Jumladan, respublikada moliyaviy auditni joriy etish asosida buxgalteriya (byudjet) hisobini yuritish, 
moliyaviy hisobotlarning haqqoniyligini ta’minlash, moliyaviy resurslardan maqsadli foydalanish hamda 
moliyaviy operatsiyalarning qonuniyligini baholash tizimining metodologik jihatlari tadqiq etilgan.

Biroq, ushbu ilmiy tadqiqotlarga qaramay, bugungi kunda moliya tizimida xo‘jalik yurituvchi subyektlarda 
moliyaviy nazoratni tashkil etish va amalga oshirish bilan bog‘liq ilmiy-amaliy hamda metodologik muammolarni 
hal etishga qaratilgan tadqiqotlarga ehtiyoj yuqoriligicha saqlanib qolmoqda.

T A D Q I Q O T  M E T O D O L O G I YA S I 
Aksiyadorlik jamiyatlarida moliyaviy nazorat metodologiyasini tadqiq etish ilmiy tadqiqot metodologiyasi 

doirasida keng qo‘llaniladigan tadqiqot usullaridan foydalanishni taqozo etadi. Ushbu yo‘nalishda moliyaviy 
nazorat muammolarini o‘rganishda deduksiya va induksiya, tahlil va sintez, guruhlash va qayta ishlash, dialektik, 
abstrakt, mantiqiy, taqqoslama, abstrakt-mantiqiy fikrlash hamda statistik usullardan foydalanish talab etiladi.

Mazkur tadqiqotda ham aynan yuqorida qayd etilgan usullardan kompleks tarzda foydalanildi.

T A H L I L  V A  N A T I J A L A R 
Aksiyadorlik jamiyatlarida moliyaviy nazoratni amalga oshirish muayyan usullar asosida tashkil etiladi. 

Mazkur moliyaviy nazorat usullari — bu nazorat jarayonida ma’lumotlarni yig‘ish, tahlil qilish va baholash uchun 
qo‘llaniladigan ilmiy va amaliy vositalar majmuasidir.

Ular orqali jamiyatning moliyaviy holati, mablag‘lar harakati, moliyaviy hisobotlarning haqqoniyligi hamda 
amaldagi qonunchilikka rioya etilishi tekshiriladi. Shu bilan birga, ushbu usullar mazmuniga ko‘ra muayyan 
guruhlarga ajratiladi.

1-jadval. Aksionerlik jamiyatlarida qo‘llaniladigan moliyaviy nazorat usullari1

№ Moliyaviy nazorat usul nomi Mazmuni

1 Hujjatli usul Barcha moliyaviy operatsiyalar tegishli hujjatlar (shartnoma, schyot-faktura, 
to‘lov topshiriqnomasi va h.k.) orqali asoslanishini tekshirish.

2 Ta’qoslash usuli (salыshtirish) Hisobot ma’lumotlarini oldingi davr, reja yoki standart ko‘rsatkichlar bilan 
solishtirish orqali tahlil qilish.

3 Tahlil usuli Moliyaviy hisobot moddalari o‘rtasidagi bog‘liqlikni aniqlash, aktivlar va 
majburiyatlar tuzilmasini tahlil qilish.

4 Inventarizatsiya usuli Jamiyatdagi moddiy boyliklar, pul mablag‘lari va majburiyatlarning haqiqiy 
holatini hisobot ma’lumotlari bilan taqqoslash.

5 Iqtisodiy tahlil usuli Rentabellik, likvidlik, aylanma kapital va boshqa moliyaviy ko‘rsatkichlar 
bo‘yicha tahlil o‘tkazish.

6 So‘rov va intervyu usuli Hodimlar bilan suhbat o‘tkazish, ichki jarayonlarning to‘g‘riligi va mas’uliyat 
darajasini baholash.

7 Namunali tekshiruv (test check) Hisobot yoki hujjatlarning bir qismini tanlab tekshirish orqali umumiy xolatni 
baholash.

8 Risklarga asoslangan usul (risk-
based audit)

Tekshiruv faoliyatini moliyaviy xatarlar darajasiga qarab tashkil etish va ustuvor 
sohalarni tanlash.

9 Raqamli audit usullari Elektron ma’lumotlar bazasini tahlil qilish, avtomatlashtirilgan audit 
dasturlaridan (ERP, ACL, IDEA) foydalanish.

1-jadvalda keltirilgan aksiyadorlik jamiyatlarida qo‘llaniladigan moliyaviy nazorat usullarini tanlash muayyan 
mezonlarga asoslanadi. Mazkur tanlov quyidagi omillar bilan belgilanadi: aksiyadorlik jamiyati faoliyatining hajmi 
va sohasi, xatar darajasi, moliyaviy nazoratning maqsadi (ichki tahlil yoki tashqi audit), ma’lumotlar bazasi va 
axborot tizimlarining mavjudligi, shuningdek auditor yoki taftishchining malakasi va vakolatlari va boshqalar 
(2-jadval).

2-jadval. Aksionerlik jamiyatlarida qo‘llaniladigan moliyaviy nazorat ichki va tashqi nazoratda usullarining 
xususiyatlari2

№ Turi Asosiy usullar Maqsad

1 Ichki nazorat Tahlil, so‘rov, xatar baholash, test tekshiruv Ichki jarayonlar samaradorligini oshirish va 
risklarni kamaytirish

2 Tashqi nazorat 
(audit)

Hujjatli, inventarizatsiya, iqtisodiy tahlil, risk 
asosida audit

Moliyaviy hisobotning haqqoniyligini 
ta’minlash va aksiyadorlar uchun ishonchli 
axborot tayyorlash

1	  Muallif tomonidan tuzilgan.
2	  Muallif tomonidan tuzilgan.

Aksiyadorlik jamiyatlarida qo‘llaniladigan moliyaviy nazorat zamonaviy nazorat usullari bilan boyitilib 
bormoqda. Xususan, ma’lumotlarni tahlil qilish (data analytics) usuli katta hajmdagi ma’lumotlar asosida 
moliyaviy xatolarni avtomatik aniqlashda muhim ahamiyat kasb etadi. Doimiy audit (continuous auditing) usuli 
esa jamiyatdagi operatsiyalarni real vaqt rejimida kuzatish imkonini beradi. “Blockchain” asosidagi nazorat 
tizimi moliyaviy ma’lumotlarning o‘zgarmasligi va shaffofligini ta’minlashga xizmat qiladi.

Aksiyadorlik jamiyatlarida ichki nazorat tizimi ichki jarayonlar samaradorligini oshirish va risklarni 
kamaytirishga yo‘naltirilgan bo‘lsa, tashqi nazorat (audit) moliyaviy hisobotlarning haqqoniyligini ta’minlash 
hamda aksiyadorlar uchun ishonchli axborot shakllantirish imkonini beradi.

Aksiyadorlik jamiyatlarida moliyaviy nazorat quyidagi jihatlar bilan ajralib turadi. Birinchidan, u aksiyadorlar 
manfaatlarini himoya qilishga yo‘naltirilgan bo‘lib, nazorat natijalari aksiyadorlar yig‘ilishida muhokama qilinadi 
va ular asosida boshqaruv qarorlari qabul qilinadi. Ikkinchidan, ochiqlik va shaffoflik tamoyiliga asoslanib, 
moliyaviy hisobotlar ommaga e’lon qilinadi (jumladan, jamiyatning rasmiy veb-saytida). Uchinchidan, ikki 
bosqichli tizim — ichki va tashqi nazoratning o‘zaro muvofiqlashgan faoliyati orqali amalga oshiriladi.

Shuningdek, riskga asoslangan audit yondashuvi muhim ahamiyatga ega bo‘lib, bunda risk darajasi yuqori 
bo‘lgan sohalarda tekshiruvlar ustuvor tarzda amalga oshiriladi. Korporativ boshqaruv bilan uzviy bog‘liqlik 
tamoyiliga ko‘ra, nazorat faqat moliyaviy hisobotni emas, balki boshqaruv qarorlarining samaradorligini ham 
baholaydi. Bu jarayonda auditorlik xulosasining strategik ahamiyati katta bo‘lib, u investorlar va aksiyadorlar 
uchun ishonchli axborot manbai hisoblanadi.

Aksiyadorlik jamiyatlarida ichki audit ichki nazorat tizimining asosiy elementi hisoblanadi. U buxgalteriya 
hisobi va moliyaviy hisobotlarning to‘g‘ri yuritilishini baholaydi, resurslardan foydalanish samaradorligini tahlil 
qiladi hamda moliyaviy risklarni aniqlab, ularni kamaytirish bo‘yicha tavsiyalar ishlab chiqadi. O‘zbekiston 
Respublikasining “Aksiyadorlik jamiyatlari va aksiyadorlar huquqlarini himoya qilish to‘g‘risida”gi Qonuniga 
muvofiq, yirik aksiyadorlik jamiyatlarida reviziya komissiyasi yoki ichki audit xizmati majburiy tarzda tashkil 
etiladi.

Aksiyadorlik jamiyatlarida tashqi moliyaviy nazorat ham muhim ahamiyat kasb etadi. U mustaqil auditorlik 
tashkilotlari yoki davlat organlari tomonidan amalga oshiriladi. Buning natijasida moliyaviy hisobotlarning 
haqqoniyligi tekshiriladi, soliq va buxgalteriya qonunchiligiga muvofiqlik baholanadi hamda aksiyadorlar va 
investorlar uchun ishonchli axborot bazasi yaratiladi.

3-jadval. Aksionerlik jamiyatlarida qo‘llaniladigan moliyaviy nazorat bosqichlari3

№ Bosqich Mazmun

1 Tayyorgarlik bosqichi Nazorat rejasi va xatarlar tahlili tayyorlanadi, auditorlik dasturi ishlab chiqiladi

2 Axborot to‘plash Hisobotlar, shartnomalar, buxgalteriya hujjatlari va boshqa manbalar tahlil qilinadi

3 Tekshiruv va tahlil Moliyaviy operatsiyalar, aktivlar va majburiyatlar qonuniyligi, samaradorligi baholanadi

4 Xulosa tayyorlash Aniqlangan kamchiliklar va tavsiyalar bo‘yicha auditorlik yoki reviziya xulosasi tayyorlanadi

5 Natijalarni taqdim etish Xulosa aksiyadorlar yig‘ilishiga yoki kuzatuv kengashiga taqdim etiladi

Yuqoridagi jadvaldan ko‘rish mumkinki, aksiyadorlik jamiyatlarida moliyaviy nazoratni o‘tkazish bosqichlari 
quyidagilardan iborat: nazorat rejasi va xatarlar tahlilini tayyorlash; auditorlik dasturini ishlab chiqish; hisobotlar, 
shartnomalar, buxgalteriya hujjatlari va boshqa manbalarni tahlil qilish; moliyaviy operatsiyalar, aktivlar va 
majburiyatlarning qonuniyligi hamda samaradorligini baholash; aniqlangan kamchiliklar va tavsiyalar asosida 
auditorlik yoki reviziya xulosasini tayyorlash; shuningdek, moliyaviy nazorat yakunlari bo‘yicha xulosani 
aksiyadorlar yig‘ilishi yoki kuzatuv kengashiga taqdim etish.

O‘z navbatida, aksiyadorlik jamiyatlarida moliyaviy nazoratning samaradorligi bir qator omillarga bog‘liq. 
Jumladan, moliyaviy nazorat subyektlarining mustaqilligi va kasbiy malakasi, raqamli audit texnologiyalaridan 
(ERP tizimlari, elektron hujjat aylanishi) foydalanish darajasi, ichki nazorat siyosati va qoidalarining aniq 
belgilanganligi, jamiyat rahbariyatining shaffof boshqaruv tamoyillariga amal qilishi hamda risklarni erta aniqlash 
va profilaktik choralar ko‘rish tizimining mavjudligi muhim ahamiyat kasb etadi.

3	  Muallif tomonidan tuzilgan.

Aksiyadorlik jamiyatlarida moliyaviy nazorat quyidagi vazifalarni bajaradi: moliyaviy hisobotlarning 
ishonchliligini ta’minlash, aktivlar va majburiyatlarning haqiqiy holatini aniqlash, mablag‘lardan samarali 
foydalanishni baholash, soliq va moliyaviy qonunchilikka rioya etilishini tekshirish, xatarlarni (risklarni) baholash 
hamda ularni kamaytirish bo‘yicha choralar ishlab chiqish. Shu bilan birga, moliyaviy nazorat nafaqat moliya-
xo‘jalik faoliyatini baholash, balki boshqaruv qarorlarini qabul qilishda muhim axborot manbai sifatida ham 
xizmat qiladi.

X U L O S A  V A  T A K L I F L A R
Umumiy xulosa sifatida ta’kidlash mumkinki, aksiyadorlik jamiyatlarida moliyaviy nazorat tizimi moliyaviy 

barqarorlikni ta’minlash, aksiyadorlar ishonchini mustahkamlash va xatarlarni kamaytirishning muhim vositasi 
hisoblanadi. Ichki va tashqi nazoratning o‘zaro uyg‘un faoliyati natijasida jamiyatning iqtisodiy salohiyati oshadi 
hamda korporativ boshqaruv samaradorligi ta’minlanadi.

Aksiyadorlik jamiyatlarida moliyaviy nazorat usullari jamiyat faoliyatining samaradorligini oshirishda 
muhim ahamiyat kasb etadi. Hujjatli va iqtisodiy tahlil usullari an’anaviy ahamiyatga ega bo‘lsa, raqamli va 
riskka asoslangan yondashuvlar zamonaviy korporativ boshqaruvning ajralmas qismiga aylanmoqda. Ushbu 
usullardan kompleks foydalanish natijasida moliyaviy hisobotlarning ishonchliligi oshadi, aksiyadorlar ishonchi 
mustahkamlanadi hamda jamiyatning barqaror rivojlanishi ta’minlanadi.

Aksiyadorlik jamiyatlarida moliyaviy nazoratni amalga oshirish jarayoni oddiy xo‘jalik yurituvchi subyektlarga 
nisbatan murakkabroq bo‘lib, u shaffoflik, hisobdorlik va korporativ mas’uliyat tamoyillariga asoslanadi. Ichki va 
tashqi nazoratning uyg‘unligi, xatarlarni baholash mexanizmlarining joriy etilishi hamda xalqaro standartlardan 
foydalanish jamiyatning moliyaviy barqarorligi va investitsion jozibadorligini oshiradi.

Shu bilan birga, fikrimizcha, aksiyadorlik jamiyatlarida moliyaviy nazoratni quyidagi yo‘nalishlarda 
takomillashtirish maqsadga muvofiq:

— birinchidan, ichki nazorat tizimini raqamlashtirish (ERP tizimlari, elektron audit dasturlari);
— ikkinchidan, riskka asoslangan auditni tashkil etish;
— uchinchidan, korporativ boshqaruv kodeksi talablariga mos ish usullarini joriy etish;
— to‘rtinchidan, moliyaviy hisobotlarni xalqaro standartlar (IFRS) asosida yuritish;
— beshinchidan, auditorlar malakasini oshirish va ularning mustaqilligini ta’minlash.

